
KIRISH (falsafa doktori (PhD) dissertatsiyasi annotatsiyasi)

Dissertatsiya mavzusining dolzarbligi va zarurati. Jahon tilshunosligida onomastika, xususan, toponimikaning tadqiqot obyekti sifatida toponimlar ham muhim tarixiy, milliy-madaniy, ijtimoiy axborot tashuvchi lingvistik birliklar sifatida o‘rganilmoqda. Toponimlarning o‘rganilishi til tizimi taraqqiyoti va takomilini, ularga aloqador hudud dialekti, tarixi, geografiyasi, etnografiyasi, tabiati va boshqa imkoniyatlarini tadqiq qilish nuqtayi nazardan ham ilmiy-nazariy, ham amaliy ahamiyatga egadir. Onomastika masalalari dunyodagi turli soha olimlari tomonidan ilmiy nazariy va amaliy asoslarda tadqiq etish ancha vaqtlardan buyon davom etib kelmoqda. Bugungi kunga kelib toponimik birliklarning barcha tiplarini yaxlit bir tizim sifatida tarixiy-etimologik, leksik-semantik, struktur-tipologik, nominatsion-motivatsion, sotsiolingvistik, antroposentrik jihatdan o‘rganish muhim hisoblanadi. 

Dunyo tilshunosligida toponimlarning oykonim, gidronim, oronim, nekronim, agroonim kabi tarkibiy qismlarini lingvistik paradigmalar asosida o‘rganish xalqning ijtimoiy hayotini, milliy, etnik, madaniy tarixini, shu xalq tilining tarixiy taraqqiyotini yoritishda ahamiyatlidir. Toponimlar muayyan tilda xalq tomonidan yaratiladi va o‘sha davrning ijtimoiy hayoti haqida axborot beradi. Toponimlar xalqning o‘tmishi, urf-odatlari, boshidan kechirgan turli xil ijtimoiy-siyosiy, etnomadaniy jarayonlarni o‘zida saqlovchi lingvomadaniy birliklar hisoblanadi. Ana shu ma’noda toponimlar tilning tarixiy, lisoniy boyligi, xalq ma’naviyatining ajralmas merosidir. Zero, “Tarixiy merosni asrab-avaylash, o‘rganish va avlodlarga qoldirish, davlatimiz siyosatining eng muhim ustuvor yo‘nalishlaridan biridir”
. 
O‘zbek tilshunosligida toponimlarni o‘rganish ancha rivojlangan bo‘lsa-da, respublikamizning ko‘plab hududlari, jumladan, Navoiy viloyatining Xatirchi tumani toponimlari lingvistik jihatdan o‘rganilmagan. Prezidentimiz Shavkat Mirziyoyevning O‘zbekiston Respublikasi Oliy Majlisiga Murajaatnomasidagi: “Vatanimizning qadimiy va boy tarixini o‘rganish, bu borada ilmiy tadqiqot ishlarini kuchaytirish, gumanitar soha olimlari faoliyatini har tomonlama qo‘llab-quvvatlash lozim”,
 – degan fikrlarini o‘zbek tilshunosligida respublikamiz ma’naviy merosi va qadriyatlarining tarkibiy qismi bo‘lgan toponimik birliklarni o‘rganishda ham dasturilamal sifatida qabul qilamiz. Bu esa o‘zbek toponimikasi oldiga barcha viloyatlar toponimiyasini zamonaviy tilshunoslik yutuqlari asosida o‘rganish vazifasini yuklaydi. Navoiy viloyati Xatirchi tumani toponimlarining leksik-semantik, struktur-tipologik, yasalish xususiyatlarini, etimologik tadqiqini amalga oshirish, shu asosda o‘zbek toponimikasini ilmiy-nazariy fikrlar va amaliy tahlillar bilan boyitish shunday vazifalardan biridir. Bu esa dissertatsiya mavzusining dolzarbligini belgilaydi.

O‘zbekiston Respublikasi Prezidentining 2022-yil 28-yanvardagi PF-60-son “2022-2026-yillarga mo‘ljallangan Yangi O‘zbekistonning taraqqiyot strategiyasi to‘g‘risida”gi, 2019-yil 21-oktabrdagi PF-5850-son “O‘zbek tilining davlat tili sifatidagi nufuzi va mavqeini tubdan oshirish chora-tadbirlari to‘g‘risida”gi, 2020-yil 20-oktabrdagi PF-6084-son “Mamlakatimizda o‘zbek tilini yanada rivojlantirish va til siyosatini takomillashtirish chora-tadbirlari to‘g‘risida”gi Farmonlari, 2019-yil 4-oktabrdagi PQ-4479-sonli “O‘zbekiston Respublikasining “Davlat tili haqida”gi qonuni qabul qilinganligining o‘ttiz yilligini keng nishonlash to‘g‘risida”gi Qarori hamda boshqa me’yoriy-huquqiy hujjatlarda belgilangan vazifalarni amalga oshirishda ushbu dissertatsiya ilmiy natijalari muayyan darajada xizmat qiladi. 

Tadqiqotning respublika fan va texnologiyalari rivojlanishining ustuvor yo‘nalishlariga mosligi. Tadqiqot respublika fan va texnologiyalar hamda innovatsion rivojlanishning I. “Axborotlashgan jamiyat va demokratik davlatni ijtimoiy, huquqiy, iqtisodiy, madaniy, ma’naviy-ma’rifiy rivojlantirishda innovatsion g‘oyalar tizimini shakllantirish va ularni amalga oshirish yo‘llari” ustuvor yo‘nalishiga muvofiq bajarilgan.

Muammoning o‘rganilganlik darajasi. Bugungi kunda tariximizni, qadriyatlarimizni, boy milliy madaniyatimiz va ma’naviyatimizni, ilmiy merosimizni xolisona, haqqoniy yoritish uchun obyektiv shart-sharoitlar yaratildi. Shu jumladan, O‘zbekiston Respublikasi hududidagi joy nomlariga bo‘lgan munosabat ham tubdan o‘zgardi, ularga milliy ma’naviyatimiz va madaniyatimizning tarkibiy qismi sifatida qaraladigan bo‘ldi. Bu borada o‘zbek toponimikasiga tegishli huquqiy-me’yoriy asoslar yaratildi hamda u tegishli hujjatlar asosida tizimlashtirildi
. O‘zbek toponimikasini ilmiy asosda tadqiq etishda H.Hasanov, S.Qorayev, Z.Do‘simov, T.Nafasov, S.Gubayeva, B.O‘rinboyev, S.Karimov, Sh.Qodirova, L.Karimova, Y.Xo‘jamberdiyev, T.Raxmatov, J.Latipov, N.Begaliyev, A.Turobov, N.Oxunov, T.Enazarov, N.Uluqov, O.Begimov, S.Bo‘riyev, O‘.Oripov, Sh.Temirov
 va boshqa olimlarning xizmatlari katta bo‘ldi. Ular toponimikaning turli jihatlarini qamrab oluvchi tadqiqotlari bilan o‘zbek tili toponimiyasini o‘rganishning ilmiy-nazariy asoslarini yaratishdi, o‘zbek tili onomastikasining tarkibiy qismi sifatida toponimika yo‘nalishiga asos solishdi va uning taraqqiyotiga muhim hissa qo‘shishdi. Mazkur tadqiqotlarda o‘zbek tilida geografik obyektlarning nomlanishi, nomlanish motivlari va tamoyillari, lug‘aviy-ma’noviy, etimologik, morfemik, grammatik, yasalish xususiyatlari hamda tarqalish hududi tadqiq etildi. Lekin shunday bo‘lsa-da, bugungi kunda yurtimizning ko‘plab hududlari toponimlari o‘rganilmagan. Shunday hududlardan bir bo‘lgan Xatirchi tumani toponimiyasi bo‘yicha hozirga qadar tadqiqot ishi amalga oshirilmagan. 

Tadqiqotning dissertatsiya bajarilgan oliy ta’lim muassasasining ilmiy-tadqiqot ishlari rejasi bilan bog‘liqligi. Dissertatsiya Sharof Rashidov nomidagi Samarqand davlat universitetining ilmiy-tadqiqot ishlari rejasi tarkibiga kiruvchi “O‘zbek tili birliklarining funksional-stilistik va kognitiv-pragmatik tahlili masalalari” mavzusidagi tadqiqotlar doirasida bajarilgan.

Tadqiqotning maqsadi Xatirchi tumani toponimlarining tarkibiy qismlari hisoblangan oykonim, gidronim, oronim, agroonim va nekronimlarning leksik-semantik, struktur-tipologik xususiyatlarini, yasalish usullarini, etimologiyasini aniqlashdan iborat.

Tadqiqotning vazifalari:
tuman hududida mavjud bo‘lgan barcha toponimik birliklarni to‘plash hamda yaxlit bir tizimga keltirish;

toponimik materillarni tilshunoslik fani nuqtayi nazaridan o‘rganilish darajasini aniqlash hamda bu borada qilingan ishlarga tavsif berish;

to‘plangan toponimik birliklarni leksik-semantik guruhlarga ajratish hamda nomlarning grammatik tuzilishi va struktural modellarini belgilash;

o‘rganilayotgan hudud toponimlarining yasalish usullarini o‘rganish va ulardagi faol hamda nofaol yasalish tiplarini kuzatish;

hudud toponimlarining yuzaga kelishi, shakllanishi uchun asos bo‘lgan lisoniy va nolisoniy omillarni aniqlash;

hudud toponimlarini yuzaga kelishida toponimik aniqlagichlarning o‘rni qay darajada ekanligini aniqlash hamda ularning funksional xususiyatlarini o‘rganish;

hudud toponimlarini qiyosiy tahlil qilib, ulardagi umumiy, hamda xususiy jihatlarni aniqlash;

hudud toponimlari orasida xarakterli bo‘lgan nomlarning ma’noviy-etimologik xususiyatlarini o‘rganish.
Tadqiqot obyekti sifatida Navoiy viloyati Xatirchi tumani hududidan 2014-2021-yillar davomida toponimik kuzatishlar natijasida to‘plangan 1000 ga yaqin toponimik birliklar tanlangan.
Tadqiqotning predmetini Navoiy viloyatining Xatirchi tumani gidronim, oykonim, oronim, agroonim, nekronim kabilarning majmuini o‘zida birlashtirgan toponimlarning leksik-semantik, struktur-tipologik va etimologik xususiyatlari tashkil etadi.

Tadqiqotning usullari. Dissertatsiyada linvistik tavsiflash, tasniflash, statistik, leksik-semantik, qiyosiy-tarixiy, struktur-tipologik, etimologik usullaridan foydalanilgan.

Tadqiqotning ilmiy yangiligi quyidagilardan iborat:

Xatirchi tumani toponimlarining to‘liq materiali ilk bor batafsil to‘planib, ularning nomlanish tamoyillari, lisoniy o‘zgarishlarni yuzaga keltiruvchi omillar aniqlandi;

Xatirchi tumani toponimlarining tiplari va alohida semantik guruhlarga mansub nomlarning shakllanish motivlari belgilandi hamda ular leksik-semantik jihatdan tasniflandi;

Xatirchi tumani toponimlarining yasalish usullari o‘rganildi va ulardagi faol hamda nofaol yasalish tiplari aniqlanib, ularning yuzaga kelishi hamda shakllanishi uchun asos bo‘lgan lisoniy va nolisoniy omillar aniqlandi;

Xatirchi tumani toponimlarining nomlanishida toponimik aniqlagichlarning o‘rni qay darajada ekanligi, ularning funksional-semantik xususiyatlari o‘rganildi;

Xatirchi tumani toponimlarining lingvistik strukturasi, toponimlarning hosil bo‘lishida toponimik aniqlagichlar, toposhakllarning o‘rni va vazifasi aniqlanib ular orasida xarakterli bo‘lgan nomlarning ma’noviy-etimologik xususiyatlari ochib berildi.

Tadqiqotning amaliy natijasi quyidagilardan iborat:
Dissertatsiya natijalarining ilmiy ahamiyati respublikamiz hududining ma’lum bir qismi uchun toponimik qonuniyatlarning davomiyligi va betakroriyligi bilan qadimiy joy nomlarini qayta tiklash, ularning yig‘ma materiallarini tuzish, o‘zbek toponimikasi fondini boyitish orqali toponimik tadqiqotlarni yangi nazariy va amaliy bosqichlarga olib chiqish uchun xizmat qiladi;

Xatirchi tumani toponimiyasi bo‘yicha to‘plangan materiallar, qo‘yilgan muammolarni tadqiq etish natijasida chiqarilgan xulosalar va umumlashtirilgan fikrlar hozirgi o‘zbek tilshunosligi, xususan, toponimikasi uchun muhim zaruriy, ilmiy ma’lumot beradi, o‘zbek tili toponimikasi bo‘yicha tadqiqotlar yaratish uchun material bo‘lib xizmat qiladi, leksikologiya, onomastika, dialektologiya, toponimika fanlarini o‘qitishda amaliy jihatdan yordam beradi;

Xatirchi tumani toponimlari bo‘yicha to‘plangan manbalar, dissertatsiya materiallari o‘zbek leksikografiyasi bo‘yicha tadqiqotlar yaratishda, soha istiqbolini belgilashi va bu borada o‘zbek tili toponimlarining izohli, imlo va etimologik lug‘atlarni yaratilishida material va manba vazifasini o‘taydi. Shuningdek, o‘zbek toponimikasi bo‘yicha amalga oshiriladigan tadqiqotlar, monografiyalar, darslik va o‘quv qo‘llanmalarning mukammallashishiga xizmat qiladi.

Tadqiqot natijalarining amaliy ahamiyati shundan iboratki, to‘plangan materiallar, amalga oshirilgan tahlillar va ulardan olingan xulosalar o‘zbek milliy korpusining toponimik fondini yaratish uchun manba bo‘lib xizmat qiladi;

Xatirchi tumani toponimlari bo‘yicha to‘plangan materiallar O‘zbekiston tarixi, geografiyasi, etnografiyasini o‘rganish bilan bog‘liq fanlar uchun manba vazifasini bajaradi.
Tadqiqot natijalarining ishonchliligi. Dissertatsiyada tilshunoslikda o‘rganishi kerak bo‘lgan muammoning aniq qo‘yilgani, amalga oshirilgan tahlillar va chiqarilgan xulosalarning tavsiflash, tasniflash, statistik, leksik-semantik, qiyosiy-tarixiy, struktur-tipologik, etimologik kabi usullar vositasida asoslanganligi, ishonchli ilmiy-nazariy manbalardan foydalanilganligi, tahlil qilingan materiallarga o‘zbek tili toponimik tabiatidan kelib chiqqan holda xulosalar qilish imkonini berganligi, asosliligi, nazariy ma’lumotlar va xulosalarning amaliyotga joriy qilinganligi, olingan natijalarning vakolatli tashkilotlar tomonidan tasdiqlanganligi, keltirilgan tahlillarning amaliyotga joriy etilgani bilan belgilanadi.

Tadqiqotning ilmiy va amaliy ahamiyati. Tadqiqot natijalarining ilmiy va amaliy ahamiyati o‘zbek onomastikasini, jumladan, toponimika sohasini muayyan ilmiy-nazariy qarashlar va faktlar bilan boyitadi, toponimlar tarkibida yuz bergan lisoniy, ijtimoiy, tarixiy, geografik o‘zgarishlarni kuzatish imkonini beradi. 
Ishning tadqiqot metodlaridan, olingan nazariy ma’lumotlardan boshqa hudud toponimlarini ilmiy jihatdan o‘rganishda keng foydalanish mumkin. Shuningdek, tadqiqotning ilmiy tahlili va xulosalari, nafaqat, o‘zbek nomshunosligi, balki o‘zbek dialektologiyasi, o‘zbek tili tarixiy leksikologiyasi, o‘zbek leksikografiyasi uchun ham ahamiyatli bo‘ladi.

Dissertatsiya ishining materiallaridan o‘zbek nomshunosligi va dialektologiyasi bo‘yicha darslik va qo‘llanmalar yaratishda, maktab, akademik letsiylarning ona tili darslarida atoqli otlar, joy nomlariga oid mavzularini, tarix, geografiya fanlarini o‘tishda foydalanish tavsiya etiladi.
Tadqiqot davomida olib borilgan toponimik kuzatishlar natijasida to‘plangan materiallar “Xatirchi tumani toponimlarining etimologik lug‘ati”ni tuzishda lingvistik manba vazifasini bajaradi.

Tadqiqot natijalarining joriy qilinishi. Navoiy viloyati Xatirchi tumani toponimlarining leksik-grammatik va etimologik xususiyatlarini tadqiq etish bo‘yicha olingan ilmiy natijalar asosida:

Xatirchi tumani toponimlarining yasalish usullari, yasalishidagi faol va nofaol tiplar, nomlarning grammatik tuzilishi va struktural modellari, ma’noviy-etimologik xususiyatlari, toponimlarning qiyosiy tahlili va umumiy va xususiy jihatlari to‘g‘risidagi xulosalardan ФA-Ф1-Г003 raqamli “Hozirgi qoraqalpoq tilida funksional so‘z yasalishi” mavzusidagi fundamental loyihada foydalanilgan (O‘zbekiston Respublikasi Fanlar Akademiyasi Qoraqalpog‘iston bo‘limining 17-01/129-sonli ma’lumotnomasi). Natijada atoqli otlar yasalishi bilan bog‘liq toponimlarning yasalish usullari, modellari, onomastik konversiya, oddiy so‘z yasalishi bilan atoqli otlar yasalishiga doir farqli jihatlarni mukammallashtirishga erishilgan.

Dissertatsiyadagi toponimlarning tarixiy nomlarini saqlab qolish, ularning bazasini yaratish, shuningdek, joy nomlarining tarixiy taraqqiyotini, ijtimoiy-madaniy, geografik, etnografik xususiyatlarini aniqlashdagi xulosalar va mulohazalardan “O‘zbek tilining milliy korpusini loyihalash va dasturiy majmua ishlab chiqish” mavzusidagi amaliy loyihada foydalanilgan (Muhammad al-Xorazmiy nomidagi Toshkent axborot texnologiyalari universiteti Samarqand filialining 228/01-01-sonli ma’lumotnomasi). Natijada toponimlarning statistikasi, grammatik tuzilishi va struktural modellari, ma’noviy-etimologik xususiyatlari haqidagi ma’lumotlar orqali til korpusi haqidagi olib borilgan tadqiqotlarning ilmiy saviyasini boyitishga erishilgan.

Tadqiqotda ifodalangan toponimlarning yuzaga kelishi, shakllanishi uchun asos bo‘lgan lisoniy va nolisoniy omillari, etimologik xususiyatlari hamda tarixiy-lisoniy jihatlarini aniqlash va qo‘llanilgan atamalarning izohlanishidagi xulosalardan Yevropa ittifoqining 2016-2018-yillarga mo‘ljallangan Erasmus + dasturi doirasida amalga oshirilgan 561624-ERR-1-2015-UK-EPPKA2-CBHE-SP-ERASMUS + CBHE IMEP: “O‘zbekistonda oliy ta’lim tizimi jarayonlarini modernizatsiyalash va xalqarolashtirish” nomli innovatsion tadqiqotlar loyihasida foydalanilgan (Samarqand davlat chet tillar institutining 1154/30.02.01-sonli ma’lumotnomasi). Natijada ta’lim tizimi jarayonini mustahkamlash va xalqarolashtirish maqsadida yaratilgan o‘quv qo‘lanmalarini ishlab chiqishga xizmat qilgan.

Dissertatsiyada keltirilgan joy nomlarining tarixiy-ijtimoiy, leksik-semantik, struktur-tipologik, etimologik, tabiiy-geografik asoslari va xususiyatlariga oid xulosalaridan Navoiy viloyati hokimligi huzuridagi geografik obyektlarni nomlash va qayta nomlash masalalari bo‘yicha viloyat komissiyasi tomonidan tabiiy-geografik obyektlar, aholi manzillari nomlarini o‘zgartirish, yangilariga nom berish, tartibga solish, tarixiy nomlarni tiklash, to‘g‘ri yozish va qo‘llashda o‘zbek tili imlo qoidalariga amal qilish, xatoliklarni bartaraf etishda foydalanilgan (Navoiy viloyati hokimyatining ma’lumotnomasi). Natijada O‘zbekiston Respublikasining “Geografik obyektlarning nomlari to‘g‘rida”gi Qonunida belgilangan talablar asosida viloyat hududida geografik obyektlarni nomlash tamoyillari va asoslarini belgilash, O‘zbekiston xalqining tarixiy-madaniy qadriyatlari va merosi bilan bog‘liq nomlarni asrashga xizmat qilgan.

Tadqiqotda keltirilgan Navoiy viloyati Xatirchi tumani toponimlarining kelib chiqish asoslari, tarixi, etimologiyasiga doir ilmiy ma’lumotlardan “O‘zbekiston tarixi” telekanalida efirga uzatilgan “Bir qishloq tarixi”, “Ko‘hna manzillar” kabi ko‘rsatuvlarining ssenariylarini tayyorlashda foydalanilgan (O‘zbekiston milliy teleradiokompaniyasi “O‘zbekiston teleradiokanali” davlat muassasasining 06-28-510-sonli ma’lumotnomasi). Natijada keltirilgan ma’lumotlar ko‘rsatuvning yanada mazmunli bo‘lishiga, taqdim etilayotgan ma’lumotlarning ishonchli ilmiy manbalar va xulosalar bilan boyitilishiga hamda uni keng jamoatchilik orasida targ‘ib etishga xizmat qilgan.

Tadqiqot natijalarining aprobatsiyasi. Tadqiqot natijalari ilmiy-amaliy anjumanlarda, shu jumladan, 6 ta respublika, 1 ta xalqaro va 1 ta xorijiy konferensiyada qilingan ma’ruzalarda aprobatsiyadan o‘tkazilgan.
Tadqiqot natijalarining e’lon qilinishi. Dissertatsiya mavzusi bo‘yicha 16 ta ilmiy ish, jumladan, O‘zbekiston Respublikasi Oliy attestatsiya komissiyasi tomonidan doktorlik dissertatsiyalarining asosiy natijalarini chop etish tavsiya etilgan ilmiy nashrlarda 4 ta, shundan 3 ta respublika hamda 1 ta xorijiy jurnalda maqola nashr etilgan.

Dissertatsiyaning tuzilishi. Dissertatsiya kirish, uch asosiy bob, xulosa, foydalanilgan adabiyotlar va ilova tarzida berilgan Xatirchi tumani toponimlarining umumiy ro‘yxatidan iborat bo‘lib, 128 sahifani tashkil etadi.

DISSERTATSIYANING ASOSIY MAZMUNI
Kirish qismida mavzuning dolzarbligi va zarurati asoslanib, tadqiqotning maqsad va vazifalari, predmeti va obyekti aniqlangan. muammoning oʻrganilganlik darajasi qayd qilingan. Tadqiqotning Oʻzbekiston Respublikasi fan va texnologiyalar taraqqiyotining ustuvor yoʻnalishlariga mosligi, uning ilmiy yangiligi va amaliy natijalari bayon etilgan. Olingan natijalarning ishonchligi asoslanib, ishning nazariy va amaliy ahamiyati ochib berilgan. Tadqiqot natijalarining amaliyotga joriy qilinishi, aprobatsiyasi, nashr etilgan ishlar va dissertatsiyaning tuzilishi boʻyicha ma’lumotlar keltirilgan.

Dissertatsiyaning “O‘zbek tilshunosligida toponimlarning o‘rganilish masalasi“ deb nomlangan birinchi bobi ikki boʻlimdan iborat. Bobning “O‘zbek tilshunosligida toponimlarning o‘rganilish darajasi” nomli birinchi boʻlimida O‘zbek tilshunosligida toponimlarning o‘rganilishi, uning tarixiy taraqqiyoti xususida soʻz yuritilgan.
O‘rta Osiyo toponimikasi muammolari bilan shug‘ullanish ham qadimdan mavjud bo‘lgan. Beruniyning asarlarida, Mahmud Koshg‘ariy
, Rashididdin, Narshaxiy, Sharafiddin Ali Yazdiy, Alisher Navoiy
, Zahiriddin Muhammad Bobur
 Abulg‘ozi Bahodirxon

O‘rta Osiyo va uning xalqlari tarixi, ilm-fani va madaniyati, etnografiyasi va arxeologiyasiga oid tadqiqotlar olib borgan V.V.Radlov, V.V.Bartold
, V.L.Vyatkin
, V.I.Shishkin, S.P.Tolstov, O.I.Smirnova, M.E.Masson, I.I.Umnyakov, L.N.Gumilev, G.A.Pugachenkova, Y.G‘ulomov kabi olimlarning asarlaridan, “Qadimgi turkiy til lug‘ati” singari noyob lug‘atlar va ulardagi nazariy qarashlardan bilishimiz mumkin.
 Bunday manbalar fanimizda bundan keyin olib borilayotgan toponimik kuzatishlar uchun poydevor vazifasini bajardi. 
O‘zbek toponimikasi fanining vujudga kelishi va rivojlanishida A.Muhammadjonov, H.Hasanov, S.Qorayev, T.Nafasov, Z.Do‘simov, E.Begmatov, B.O‘rinboyev, S.Karimov, N.Uluqov, T.Rahmatov, Y.Xo‘jamberdiyev, M.Ramazonova, S.Gubayeva, N.Begaliyev, X.Xolmo‘minov, O‘.Oripov, N.Oxunov, J.Latipov, S.Naimov, Sh.Qodirova, A.Zokirov, N.Mingboyeva, O.Begimov, T.Enazarov, A.Turobov, S.Bo‘riyev, A.Otajonova, , A.Aslanov, Sh.Temirov, A.Ergashev, S.Ahmedov, N.Adizova, Y.Ne’matova, F.Otaqulov, N.G‘aniyev va boshqalarning monografik ishlari bunga misol bo‘la oladi.
Yuqorida sanab o‘tilgan toponimistlarning ilmiy izlanishlarini, tadqiq etilayotgan obyektning o‘rganilish ko‘lami, chegarasi va materialning xarakteriga ko‘ra quyidagicha guruhlarga bo‘lish mumkin:

1. Keng qamrovli, katta hudud toponimiyasi materiallarini o‘rganishga bag‘ishlangan ishlar: S.Qorayevning “O‘zbekiston toponimikasini o‘rganish tajribasi” (1969), T.Enazarovning “O‘zbekiston toponimlari: lug‘aviy asoslari va etimologik tadqiqi yo‘llari” (2006), O.Begimovning “Janubiy O‘zbekiston toponimlarining o‘zlashma qatlami” (1999);
2. Respublikamizning viloyatlari toponimiyasi materiallarini o‘rganishga bag‘ishlangan ishlar: T.Nafasovning “Qashqadaryo viloyati toponimlari” (1968), Z.Do‘simovning “Shimoliy Xorazm toponimlari” (1970), Y.Xo‘jamberdiyevning “Surxondaryo viloyati toponimlarining tarixiy-etimologik tadqiqi” (1974), S.Gubayevaning “Farg‘ona vodiysi toponimiyasidagi etnonimlar” (1973), A.Zokirovning “O‘zbekiston SSR Jizzax viloyati toponimiyasi” (1991), A.Ahmedovning “Jizzax viloyati toponimlarining semantik xususiyatlari” (2019);
3. Respublikamizning biror markaziy shahri va unga yondosh hudud toponimiyasi materiallarini o‘rganishga bag‘ishlangan ishlar: Sh.Qodirovaning “Toshkent shahrining mikrotoponimlari” (1970), T.Rahmatovning “Samarqand shahri va uning atroflari toponimiyasi” (1973), J.Latipovning “Marg‘ilon shahri va uning atroflari toponimiyasi” (1975), N.Oxunovning “Quqon shahri va uning atroflari toponimiyasi” (1978), T.Enazarovning “Shahrisabz hududi joy nomlarining tarixiy-qiyosiy tadqiqi” (1993);
4. Respublikamizning biror tumani toponimiyasi materiallarini o‘rganishga bag‘ishlangan ishlar: X.Xolmo‘minovning “Boysun tumani va uning atrofi mikrotoponimiyasi” (1993), O‘.Oripovning “Nurota tumani makro- va mikrotoponimiyasining lisoniy tahlili” (2003), A.Aslanovning “Shofirkon tumani mikrotoponimiyasining lingvistik tahlili” (2005), S.Bo‘riyevning “Urgut tumani mikrotoponimlarining leksik-semantik tahlili” (2010), N.Adizovaning “Buxoro tumani mikrotoponimlarining leksik-semantik tadqiqi” (2021), N.G‘aniyevning “Navoiy viloyati Qiziltepa tumani toponimlarining etimologik va kognitiv tadqiqi” (2022);
5. O‘rganilayotgan hudud toponimlarining biror mavzuiy guruhi materiallarini o‘rganishga bag‘ishlangan ishlar: A.Otajonovaning “Xorazm etnotoponimlari va ularning lug‘aviy asoslari” (1997), A.Turobovning “Samarqand viloyati etnonim va etnotoponimlarining tahlili” (1999), A.Ergashevning “Andijon viloyati etnotoponimlarining areal-onomastik tadqiqi” (2012); 
6. O‘rganilayotgan hudud toponimlarining ma’lum tipiga oid materiallarini o‘rganishga bag‘ishlangan ishlar: S.Qorayevning “O‘zbekiston oykonimiyasi” (1998), S.Naimovning “Buxoro viloyati oykonimlari ” (1984), N.Begaliyevning “Samarqand viloyati gidronimlari” (1994), N.Uluqovning “O‘zbek tili gidronimlarining tarixiy-lisoniy tadqiqi” (2010), Sh.Temirovning “Samarqand viloyati oronimlarining lisoniy tadqiqi” (2019), Y.Ne’matovaning “Namangan viloyati oykonimlarining tarixiy-lisoniy tadqiqi” (2018), O.Begimovning “Janubiy O‘zbekiston oronimlarining tarixiy-lisoniy tadqiqi” (2021). Ko‘rinib turibdiki, shu kunga qadar o‘zbek toponimikasi bo‘yicha 30 dan ortiq ilmiy tadqiqot ishlari olib borilgan. Shuningdek, ular orasida bugungi kunga qadar bu sohada fan doktori ilmiy darajasini olish uchun quyidagi tadqiqot ishlari amalga oshirilgan. Bular: S.Qorayevning geografiya fanlari yo‘nalishida yozilgan “O‘zbekiston oykonimiyasi” (1998), Z.Do‘simovning “Xorazm toponimlarining tarixiy-lingvistik tahlili” (1986), T.Enazarovning “O‘zbekiston toponimlari: lug‘aviy asoslari va etimologik tadqiqi yo‘llari” (2006), N.Uluqovning “O‘zbek tili gidronimlarining tarixiy-lisoniy tadqiqi” (2010), O.Begimovning “Janubiy O‘zbekiston oronimlarining tarixiy-lisoniy tadqiqi” (2021) nomli doktorlik dissertatsiyalari fanimizning jiddiy yutug‘i bo‘lib xizmat qilmoqda.
Keyingi yillarda respublikamiz toponimlarini lug‘atini yaratish bo‘yicha ham samarali ishlar amalga oshirildi. Shu kunga qadar yaratilgan toponimik lug‘atlarning aksariyati ma’lum hududga tegishli joy nomlarini etimologik izohini ko‘rsatishga qaratilgan.
. 
2022-yil “O‘zbekiston joy nomlarining izohli lug‘ati” nashr qilinishi respublikamizning barcha hududlari bo‘yicha qilingan tadqiqot natijalarini umumlashtiradigan toponimik lug‘at bo‘lib, toponimika sohasining rivojida hissa qo‘shdi
.
Bobning “Toponimlarni tadqiq etish metodlari” nomli ikkinchi boʻlimida toponimlarni tadqiq etish metodlari: tasviriy metod, tarixiy metod, qiyosiy-chog‘ishtirma metod, areal metod, semiotik metod, stilistik metod, lingvopsixologik metod, statistik metod kabilar haqida fikr bildirilgan
Toponimik tahlil metodlari haqidagi o‘zbek toponimist olimlaridan H.Hasanov., T.Nafasov, Z.Do‘simov, S.Qorayev, T.Enazarovlarning ishlarida fikr bildirilgan.
. 

Tasviriy metod. Toponimik tadqiqotlarda tasviriy metoddan foydalanishning ilk bosqichida o‘rganilayotgan hudud toponimik birliklari to‘planadi va tizim holiga keltiriladi. Bu esa toponimik birliklarning turli qirralarini bilishga imkon beradi. Masalan, toponimlarning bu metod asosida tadqiq etishda shahar, qishloq, mahalla, guzar, qir, tog‘, adir, tepalik, ko‘l, daryo, ariq, soy, buloq, qabriston, avliyo qadamjoylari, masjid, xonaqo, dasht, cho‘l, yaylov nomlari ro‘yxati shakllantiriladi, ularning leksik-semantik xususiyatlari, tarkibiy tuzilishi aniqlanadi. 

Tarixiy metod. Toponimlarni tarixiy metod bilan tadqiq etganda, dastlab, ularning talaffuzi hamda ma’nosi qanday bo‘lganligi aniqlanadi va qiyoslanadi. Natijada tahlil qilinayotgan nomlarning eng qadimgi shakllari – tashqi tomoni (etimologik shakli, ya’ni so‘z va qo‘shimchalarning eng qadimgi shakli tiklanadi) hamda ichki tomoni – ma’nosi (etimologik ma’nosi) kelib chiqadi. Shu ma’noda Xatirchi tumani toponimlardan Paraxun, Angidon, Qutqa, Bug‘irdoq, Sangijuman, Badaxshon, Parmidon, Xatirchi, Chilosh kabi toponimlarni tarixiy metod orqali tahlil qilish to‘g‘ri bo‘ladi.

Qiyosiy-chog‘ishtirma metod. Toponimlarni bu metod asosida tadqiq etish tillar orasidagi toponimik universaliya (“turli tillar, hududlarga mansub atoqli otlar tizimida barcha davrlarda deyarli bir xilda uchraydigan mushtarak evolyusion jarayon”
)larni aniqlash imkoniyatini beradi. 

Semiotik metod. Toponimlar tarkibidagi har bir so‘z va komponentlar ma’lum darajada belgi bo‘lib, semiotik metod orqali tadqiq etish natijasida ularning nomlanishdagi ijtimoiy mazmun va mohiyati aniqlanadi.

Areal metod. Toponimlarni areal metod orqali o‘rgashish natijasida toponimiyaning areal toponimika tarmog‘ini vujudga keltiradi. “Areal toponimika – toponimiyaning turli hududlar bo‘ylab tarqalish xususiyatlarini o‘rganuvchi tarmog‘i”
. Bunda bir toponimning muayyan hududlar bo‘ylab tarqalish areallarini aniqlaydi va uni ilmiy tadqiq etadi. Masalan, Xatirchi tumanidagi Kelachi toponimini areal metod orqali tahlil qilamiz. Ushbu nom bilan bog‘liq toponimlar respublikamizning Xatirchi, G‘ijdivon, Konemix, Kattaqo‘rg‘on, Ishtixon, Oqdaryo, Pop tumanlarida uchraydi. 
Stilistik metod. “Toponimlar tilning boshqa birliklariga xos bo‘lgan xususiyatlardan, jumladan, stilistik xususiyatlardan ham holi emas. Ular o‘zining asosiy ma’nosidan tashqari, yana qo‘shimcha ma’nolarni aks ettiradi. Ushbu ma’nolar, odatda, stilistik ma’nolar deyiladi. Shuning uchun ham tilshunoslikda poetik onomastika tushunchasi mavjud”
. Ayrim toponimlarning leksik ma’nosi, etimologiyasi qanday bo‘lishidan qat’iy nazar ulardan ma’lum stilistik ottenkalar anglashilib turadi. Masalan, Istiqlol, Mustaqillik, Do‘stlik, Tinchlik, Yangi qurilish, Bunyodkor, Yangiqishloq, Yangi hayot, kabi toponimlar qo‘llanilishida ijobiylik ottenkasi, Yalong‘och, Qo‘tirbuloq, Ko‘rovul, Ko‘rbuloq, Baxiltov, Itmozor, Jovbosgan, Toshkeno‘lgan, Ajaljar kabi toponimlarda salbiylik ottenkasi anglashilib turadi.

Statistik metod. Toponimik tadqiqotlarning eng dastlabki ko‘rinishlarida asosan statistik metoddan foydalanilgan. Ma’lum bir hudud toponimlari miqdori jihatdan ko‘p yoki kam qo‘llanilganligini ko‘rsatishda ham statistik metoddan foydalaniladi. Masalan, Xatirchi tumani toponimlarini ro‘yxatga olish natijasida quyidagicha statistik ko‘rsatgich berdi:

	Toponimlar

	toponim turi
	soni
	toponim turi
	soni

	tuman 
	1
	ariq 
	31

	shaharcha 
	1
	kanal 
	3

	mahalla 
	70
	daryo 
	1

	qishloq 
	195
	nasos 
	5

	guzar 
	26
	ko‘l
	2 

	ko‘cha 
	63
	soy 
	25

	qabriston 
	128
	buloq 
	25

	avliyo qadamjoyi
	31
	zovur 
	8

	masjid 
	16
	sharshara 
	2

	tog‘ va tog‘ tizmasi
	15
	hovuz 
	1

	cho‘qqi 
	2
	suvombori
	1

	dara 
	3
	yaylov 
	14

	tepa 
	34
	dasht 
	4

	qir 
	27
	yo‘l
	10

	jar 
	4
	ko‘prik (asosiy)
	2

	g‘or
	3
	sport majmuasi
	2

	ekin maydoni
	31
	kon
	2

	bog‘
	6
	muzey
	2

	istirohat bog‘i
	1
	xotira maydoni
	2

	tahririyat 
	1
	tosh 
	7


Dissertatsiyaning “Xatirchi tumani toponimlarining leksik-grammatik xususiyatlari” deb nomlangan ikkinchi bobi uch boʻlimdan iborat. Bobning “Xatirchi tumani toponimlarining leksik-semantik tasnifi” nomli birinchi boʻlimida Xatirchi tumani joy nomlarining bugungi kundagi leksik-semantik holatini quyidagicha toponimik guruhlarga ajratilgan: 

Xatirchi tumani joy nomlarining bugungi kundagi leksik-semantik holatini quyidagicha toponimik guruhlarga ajratamiz:

Oykonimlarning semantik guruhlari. “Oykonim (yunoncha oykos – turar joy, maskan + onoma – atoqli ot) – aholi yashaydigan joylari, maskanlarning atoqli oti, toponim turi.”
 Oykonimlar joy nomlari orasida alohida guruhni tashkil qiladi. Oykonimlarga shaharlarning nomlari, qishloq, ovul, guzarlar, mahallalar, kichik turar joylar, qal’a nomlarini kiritish mumkin. “Oykonimlarning o‘ziga xos xususiyatlari sifatida shuni aytish lozimki, hudud tarixiga oid ba’zi ma’lumotlar oykonimik nomlarda yaxshi saqlanib qolgan. Aholining o‘tmishdagi etnik tarkibi – qaysi urug‘, qabila, qavm, toifaga mansubligi, iqtisodiy turmush sharoiti – qanday kasb bilan shug‘ullanganligi, shuningdek, obyektning biror kishiga qarashliligini ifodalovchi oykonimlar fikrimizning dalilidir.”

Xatirchi tumanidagi oykonimlarni semantik tasnif qilishda ularning anglatgan ma’nolari hisobga olinib, quyidagi guruhlarga ajratildi.
nomlanishiga urug‘ nomlari va ularning tarmoqlari tayanch bo‘lgan nomlar, ya’ni etnooykonimlar: Kelachi, Smetan, Jaloyer, Shirin, Olchin, Qatag‘on, Arab, Kenjayuz, Qiyot, Loppiqiyot, Qirg‘iz, Saroy, Tamabahrin, Burqut, Qo‘ng‘irot, Lochin, Yuz, Tortuvli, Nayman, Mang‘it, Urganji, Turkman, Qutchi, Uyshin, Qang‘li, Mergan; 

mustaqillik, istiqlol g‘oyalari nuqtayi nazaridan atab qo‘yilgan nomlar: Navro‘z, Ziyoli, Guliston, Do‘stlik, Istiqlol, Tinchlik, Yangiqurilish;

nomlanishiga biror bir inshoot yoki maskan asos bo‘lgan nomlar: Qo‘rg‘oncha, Bozorjoy, Taxtako‘prik, Oqrabot, Xonaqa, Koriz, Quduqcha;

aholining ijtimoiy ahvolini ko‘rsatuvchi nomlar: Kulol, Chorvador, Podachi, Tasmachi;

belgi-xususiyat asos bo‘lgan nomlar: Kattaqishloq, Yangiqishloq; Qoracha, Qizilbuloq, Oqtepa, Qoraqishloq
joylashgan o‘rniga ishora qiluvchi nomlar: Tevaqishloq (Tepaqishloq), O‘rtaqishloq, O‘rtabuloq; 
daraxt va o‘simlik nomlari bilan bog‘liq nomlar: Olmazor, Mingtut, Mingyong‘oq, Yong‘oqli, Chinor;
tosh bilan bog‘liq nomlar: Sangijuman, Toshquloq, Toshbuloq;

antroponim asos bo‘lgan nom: Mirzo Ulug‘bek, Xo‘jaqulobod, Alisher Navoiy;
Gidronimlarning semantik guruhlari. “Gidronim – suvlikdagi har qanday (tabiiy va sun’iy) obyektlarning (okeonim, pelagonim, limnonim, potamonim, gelonim) atoqli oti, toponim turi.”
 S.Qorayev gidronimlar doirasiga daryolar, ko‘llar, dengizlar, soylar, jilg‘alar, kanallar, qo‘ltiqlar, bo‘g‘ozlar, sharsharalarning nomlarini kiritgan.
 N.Oxunov gidronimlarni “Suv obyektlarining, ya’ni dengiz, ko‘l, soy, ariq, buloq, quduq singarilarning atoqli otidir”, – deb izohlaydi.
 N.Begaliyev esa gidronimlarni mukammalroq izohlaydi: “Gidronimlar – o‘zida suv mavjudligi bilan yaqin bo‘lgan, ya’ni akvatoriyaga tegishli obyektlar, okean, dengiz, qo‘ltiq, bo‘g‘oz, ko‘l, botqoq, daryo, irmoq, ariq, sharshara, quduq va boshqalarning nomlari”.
 Gidronimlar semantik jihatdan quyidagi guruhlarga ajratildi:

kishi ismlari asosida vujudga kelgan nomlar. Bunday gidronimlarning nomlanishiga sabab, ushbu obyektni qazishda bosh bo‘lgan shaxslarning nomlari bilan atalgan: Ergashaliarig‘i, Mamarasulariq, Narziboboarig‘i;
aholi yashaydigan joy nomlari (oykonimlar) bilan atalgan nomlar: Kayishariq, Xuddonariq, Paraxunariq, Denovariq, Bug‘urdoq, Turkiston, Gumbazariq, Oqoltinarig‘i, Merganariq, Gulkent kabi. Bunda asosan shu hudud aholisi bu gidronimlardan foydalanadi va bu gidronimlar shu hududdan oqib o‘tadi;

obyektning shakliga va joylashgan o‘rniga ishora qiluvchi nomlar: O‘rtabuloq, Orqabuloq, Boshbuloq, G‘ulva, Mirzaariq, Kattasoy, Shaldiroqsoy;
suvning oqish xususiyatiga ko‘ra nomlangan gidronimlar: Damariq, Gumariq, Tezoqar, Chapariq (Chappaariq), Selariq;
suvning xususiyatiga ishora qiluvchi nomlar: Sho‘rbuloq, Qaynarbuloq, Sovuqbuloq;
muqaddas joyligiga ishora qiluvchi nomlar: Azlar, Azlarota, Oqinoy;
ornitonim nomlari asosida vujudga kelgan nomlar: Laylakbuloq;
fitonimlardan hosil bo‘lgan nomlar: Anjil (Anjir), Yong‘oqlisoy;
yer qatlamining ustki tuzilishi yoki tuproqning tarkibiga ko‘ra nomlangan joylar: Oltinsoy, Zarafshon;
obyektning sun’iy yasalganligiga ishora qiluvchi nomlar: Tos, Lotok, Simonka, Betonka;
Oronimlarning semantik guruhlari. Oronim (yunoncha oros – tog‘ + onoma – atoqli ot) – yer yuzasi relyefidagi bo‘rtib, ko‘tarilib chiqqan har qanday baland joylar (tog‘, cho‘qqi, tepa, qir, dovonlar va b.) atoqli oti, toponim turi.
 Toponimikada oronimlar chegarasini belgilab olishda turli xil fikrlarning borligi ularni tahlil qilishning tadqiqotchilar uchun muhim va qiziqarli bo‘lib kelayotganidan guvohlik beradi. V.A.Nikonov orografik nomlarni relyefli obyektlar sirasiga kiritadi.
 Toponimist E.M.Murzayev esa oronimlarning chegarasini biroz kengaytiradi va ularga nafaqat tog‘lar (balandliklar)ni, balki tog‘lar oralig‘ida uchrovchi botiqlar (chuqurlik) ham kirishini qayd etadi va bu atama tog‘ va cho‘qqilarning nomini ko‘rsatish uchun qo‘llanilishini aytib o‘tadi.
 S.Qorayev oronimlar orasiga soyliklarning nomlarini ham kiritadi.
 Aslini olib qarasak, oronimlarga yer yuzasi relyefidagi tekislikka nisbatan baland ko‘tarilgan obyektlar nomini kiritish o‘rinlidir. Mana shu ma’noda oronimlar orasiga botiqlar va soyliklar nomlarini kiritish munozaralidir.

O‘zbek tilshunosligida oronimni o‘rganish bo‘yicha H.Hasanov, S.Qorayev. O‘.Oripov. Sh.Temirov, O.Begimovlar tadqiqat qilishgan
.
Xatirchi tumani toponimlari tizimida izlanishlar natjasida 90 ga yaqin oronimlar ro‘yxatga olindi. Oronimlar semantik jihatdan quyidagi guruhlarga ajratildi:

kishi ismlari bilan aloqador nomlar: To‘qsonboytepa, Haydarotatepa, Umaramintepa, Isavoytepa, Yarashbobotepa;
urug‘ nomi asos bo‘lgan nomlar: Arabtepa, Qipchoqtepa, Jaloyertepa, Qalmoqtepa, Qo‘ng‘irottepa;
hayvon nomi asos bo‘lgan nomlar: Ottepa, Kiyiktepa, Qoplontepa;
obyektning soniga yoki jamlanganligiga ishora qiluvchi nomlar: Yetimtog‘, Uchqo‘rg‘on, Uchtepa;
obyektning ko‘rinishi va hajmiga ishora qiluvchi nomlar: Polvontepa, Kattatepa, Dovtepa, Kalvoshtepa, Arratov;
obyektning rang-tusiga ishora qiluvchi nomlar: Oqtov, Qoratov, Oqtepa, Qora, Oqmola;
qush nomlariga ishora qiluvchi nomlar: Qarg‘atepa, Lochinteva;
obyektning tuproq qatlamiga ishora qiluvchi nomlar: Shag‘altepa;
hududidagi boshqa toponimik obyekt nomi bilan bog‘liq nomlar: Qoramachit, Qorabuloq;
baxtsiz hodisa bilan bog‘liq nomlar: Jovbosgan (Yovbosgan), Toshkeno‘lgan, Itmozor;
obyektning relyefi va joylashish o‘rniga ishora qiluvchi nomlar: Terskay, To‘qqizkamar;
Tadqiq qilinayotgan hudud oronimlari tizimida 3 ta dara – Yaylovdara, Karajad, Band; 4 ta jarlik – Ajaljar, Kelinjar, Vahimajar, Alami; 3 ta g‘or – Qutqa, Doro g‘ori, Buxchayashirar kabi toponimlar ham mavjud. 

Nekronimlarning semantik guruhlari. Nekronim (yunoncha nekros – qabriston + onoma – atoqli ot) mozorlar, qabristonlar, ziyoratgohlar, muqaddas joylar, avliyolarning qadamjoylari, masjidlarning atoqli otini ifodalovchi toponim turi.
 

Hududdagi nekronimlar semantik jihatdan quyidagi guruhlarga ajratildi:
geografik obyektlarning nomlari bilan bog‘liq nomlar. Bunday nekronimlar shu hududdagi qishloq yoki boshqa geografik nomning nomi bilan atala boshlagan: Shulluktepa (tepa → qishloq → qabriston), O‘rtabuloq (buloq → qishloq → qabriston), Sangijuman (tosh → qishloq → qabriston), Koriz (koriz → qishloq → qabriston), Yaylov (yaylov → qishloq → qabriston), Oltinsoy (soy → qishloq → qabriston), Xonaqa (xonaqa → qishloq → qabriston), Chinor (daraxt → qishloq → qabriston), Toshbuloq (buloq → qishloq → qabriston);
aziz-avliyolar, muqaddas deb hisoblangan ziyoratgoh nomlaridan ko‘chgan nomlar: Chiltonbobo, Xo‘jaquleshon, Chillaota, Ollohdo‘st, G‘oyibota, Xidrota / Hizrota, Badrota, Xo‘jayi Jahon, Xo‘ja Jarroh, Hasanota;

millat va urug‘lar nomlaridan kelib chiqqan nomlar: Qo‘ng‘irotota, Mang‘iton, Qutchi, Chag‘atoy xalq, Burqut, Qo‘ng‘irot, Qatog‘on, Kadan;

kishilarning nomlari bilan atalgan joylar: Qurbon, To‘qsonboyota, Xo‘ja Xolmuhammad, Bibishirin, Boyqaro, Rajabamin, Qizbuvi;

ma’lum bir hududdan chetda ekanligiga ishora qiluvchi nomlar: Qiroshuv;
yerning tuproq tarkibiga asoslangan nomlar: Qumota, Qumtepa;
muqaddaslikka ishora qilib, xalq tabobatida ma’lum bir kasallik yoki dardga davo izlanib boriladigan joy nomlari: Chechakota, Ko‘ktoshota. Qo‘tirbuloq, Ko‘ktillibobo, Suyalota, Qovusota;

diniy tushuncha bilan bog‘liq nomlar: So‘fi, Bishit (Bihisht), Oqmachit, Allamachit;
fitonimlar muqaddaslashtirilgan nomlar: Qayrag‘ochbobo, Qo‘shshatut, Avliyotut;

Agroonimlarning semantik guruhlari. Agroonim (yunoncha agros – dala, ekinzor + onoma – atoqli ot) – vodiylar, bog‘lar, ekinzorlar, dalalar, yer maydonlariga berilgan atoqli otlar, toponim turi.
 Agroonim semantik jihatdan quyidagi guruhlarga ajratildi:

kishi nomlari bilan bog‘liq nomlar: Hamzabobo, Jumayevyeri, Mardonbobo kabi. Bu agroonimlarning bunday nomlanishiga sabab, shu shaxsga tegishliligini anglatadi.

o‘simlik nomlariga ishora qiluvchi nomlar: Bedapoya, O‘tpoya, Qamichqarta, Qovunqarta;
zoonimlar bilan bog‘liq nomlar: Tovuqxona, Laylakuya, Pashshali, Kiyikcha;
boshqa geografik obyekt nomi bilan bog‘liq nomlar: Boburtepa, Shag‘altepa; 
obyektning markazdan chetda, uzoqda joylashganligiga ishora qiluvchi nomlar: Uzoqyavon, Mirzacho‘l, O‘g‘riqo‘l; 
yerning tuproq tarkibiga asoslangan nomlar: Sho‘rtan, Sho‘rqarta, Toshloq;
obyektning hajmi va shakliga ishora qiluvchi nomlar: Yarimqo‘sh, Mulk, Kattaqarta;
biror bir inshootga ishora qiluvchi nomlar: Masjidoldi singari.

Hududdagi ko‘plab ekin maydonlarining nomlari maydonning o‘lchami bilan, ya’ni necha gektar hududni qamraganligi bilan raqamlar orqali ifodalanadi. Masalan, O‘n gektar, O‘n to‘rt gektar, O‘n sakkiz, O‘nbirlik  kabi.

Hududdagi bog‘larning nomlanishida asosan tarkibidagi daraxt nomlari bilan bog‘liq holat ko‘p kuzatiladi: Olmachorbog‘, Olmazor, Uzumzor, Yong‘oqzor;
Dromonimlarning semantik guruhlari. Dromonimlar (yunoncha dromog – dromoc – yo‘l + onoma – atoqli ot) – harakatlanishga mo‘ljallangan har qanday (yer usti, yer osti, suv usti, suv osti) yo‘llarning atoqli oti. Toponim turi.
 
Dromonimlar semantik jihatdan quyidagi guruhlarga tasniflandi:

tarixda ulug‘ shaxslar, davlat arboblari bo‘lgan kishilar ismi bilan yuritiladigan nomlar: Amur Temur, Mirzo Ulug‘bek, Bobur Mirzo, Sharof Rashidov, To‘maris, Jaloliddin Manguberdi;
taniqli shoir va yozuvchilar nomlariga atab quyilgan nomlar: Alisher Navoiy, Muqimiy, Po‘lkan shoir, Usmon Nosir, Rudakiy, Uvaysiy, Jomiy, Pahlavon Mahmud, Nodirabegim, Abdulla Qodiriy, G‘afur G‘ulom, Fitrat, Zebiniso, Cho‘lpon, Hamid Olimjon, Furqat, Zulfiya, Rumiy;
qomusiy olimlarga atab qo‘yilgan nomlar: Beruniy, Al-Xorazmiy, Farobiy, Ibn Sino;
din peshvolar, tasavvuf olamining yetuk namoyondalari nomlariga atab qo‘yilgan nomlar: Ahmad Yassaviy, Mirsaid Baraka, Imom al-Buxoriy, Naqishbandiy;
mashhur joy va yo‘l nomlariga atab qo‘yilgan nomlar: Samarqand, Afrosiyob, O‘zbekiston, Buyuk ipak yo‘li;
Bobning “Xatirchi tumani toponimlarining grammatik-struktural xususiyatlari” deb nomlangan ikkinchi boʻlimida Xatirchi tumani toponimlari tuzilish jihatdan quyidagi turlarga ajratildi:
Affikssiz toponimlar yoki tub toponimlar. Faqat bir asosdan tashkil topib, tarkibida so‘z yasovchi affiksi bo‘lmagan toponimlar: Shirin, Mergan, Kadan, Kayish, So‘fi, Arab, Novja, Tepa, Saroy, Burqut, Allot, Qiyot, Qirg‘iz, Lochin, Yuz, Kulol, Maydon, Koriz, Pachir, Qora, Band, Xonoqa;
Affiksli toponimlar yoki sodda yasama toponimlar. Joy nomlari tarkibida so‘z yasovchi qo‘shimchalar yoki toponimik formantlar mavjud tipi hisoblanadi. Bunday tipdagi toponimlarni quyidagicha guruhlarga ajratildi:


- toponimning nomiga aylangunga qadar yasama so‘z bo‘lgan toponimlar: mustaqil+lik, bunyod+kor, fido+kor;

- qo‘shimcha qo‘shilgandan so‘ng joy nomiga aylangan toponimlar:  Olmazor, Lolazor, Bug‘doyli, Chinobod, Yang‘oqli. 

Qo‘shma toponimlar: Xatirchi tumani toponimlari orasida ham qo‘shma toponimlar ko‘pchilikni tashkil qiladi. Hududda qo‘shma toponimlarning morfologik asosi va strukturasiga ko‘ra quyidagi turlari uchraydi: 

- ot+ot strukturali toponomlar: Qiz+buvi, Tosh+quloq, Tariq+poya 
- sifat+ot strukturali toponimlar: Oq+gumbaz, Kenja+yuz, Oq+oltin, Ko‘k+saroy, Oq+tovuq, Yangi+hayot, Qo‘sh+chinor, Oq+qiz, Oq+tovus, Qo‘sh+yog‘och; 
- son+ot strukturali toponimlar: Uch+qora, Ming+tut, To‘qqiz+kamar, Ming+yong‘oq, S(e)+metan; 

- ot+fe’l strukturali toponimlar: Shoh+suvor, Sil+buroz (bu toponim aslida Silbuzar shaklida bo‘lgan, xalq jonli tilida metatezaga uchrab Silburoz shaklida talaffuz qilina boshlagan.), 


Toponimik aniqlagichli (indikatorli) toponimlar: Xatirchi tumani toponimlari tarkibida toponimik aniqlagichlarning quyidagi turlarini ko‘ramiz:

Qishloq: O‘rtaqishloq, Yangiqishloq, Kattaqishloq, Tepaqishloq; Ovul: Mirzaovul, Kengovul, Qo‘ng‘irovul, Ko‘rovul; Rabot: Chorrabot, Yangirabot, Oqrabot; Qo‘rg‘on: Qilichqo‘rg‘on, Uchqo‘rg‘on; Ariq: Merganariq, Denovariq, Damariq, Gumariq, Mirzaariq, Selariq, Ergashaliariq; Soy: Kattasoy, Tasmachisoy, Murdoshsoy, Maydonsoy, Qo‘risoy, Oltinsoy, Burqutsoy, Toshbuloqsoy; Buloq: O‘rtabuloq, Orqabuloq, Qo‘tirbuloq, Maydonbuloq, To‘qaybuloq, Ko‘rbuloq, Sotbuloq, Shaytonbuloq, Sho‘rbuloq, Qaynarbuloq, Qorabuloq, Sovuqbuloq; Hovuz: Qo‘yhovuz; Zovur: Yangizovur, Sho‘rzovur, Kattazovur, Oqoltinzovur; Tog‘: Yetimtog‘, Oqtov, Arratov, Baxiltov; Tepa: Boshtepa, Yo‘ldoshtepa, Boburtepa, Qalmoqtepa, Qarg‘atepa, Qipchoqtepa, Teva; Jar: Ajaljar, Kelinjar; Yaylov: Kattayaylov, Kichkinayaylov, G‘aybiyaylov; Dasht: Oqoltin dashti, Ko‘ksaroy dashti;G‘or: Dorog‘ori, Qutqag‘or, Bo‘qchayashirarg‘or; Suv: Oqsuv, Qorasuv, Suvdarvoza. X.Jabborov suv leksemasining gidronimlar tarkibidagi ma’nosi va vazifalari, lug‘aviy-ma’noviy xususiyatlari, o‘rganilish tarixi, etimologiyasi, turkiy tillardagi ko‘rinishlari haqida tadqiqot olib borgan
.
Murakkab tarkibli toponimlar: Bunday toponimlar strukturasi birikmali yoki gap shakliga teng holda bo‘ladi. Xatirchi tumani toponimlari orasida ikkala tipni ham uchtatamiz: 

· birikma shaklidagi murakkab tarkibli toponimlar: Bo‘g‘cha+yashirar, Qir+oshar;
· gap shaklidagi murakkab tarkibli toponimlar: Tangri+berdi, Riza+o‘lgan, Toshken+o‘lgan, Jov+bosgan.
· Bobning “Xatirchi tumani toponimlarning yasalishi” deb nomlangan uchinchi boʻlimida Xatirchi tumani toponimlaring yasalishi affiksatsiya, kompozitsion, onomastik usullarda yasalgan toponimlar haqida fikr bildirilgan.

Affiksatsiya usuli bilan yasalgan toponimlar. Xatirchi tumani toponimlari orasida ham affiksatsiya usuli natijasida hosil bo‘lgan toponimlar kam uchraydi. Hudud toponimlarining yasalishida quyidagi affikslar ishtirok etgan:

-li qo‘shimchasi: Bug‘doy+li, Kapa+li, Yang‘oq+li; -obod qo‘shimchasi: Daryo+obod, Olchin+obod, Chin+obod, Oltin+obod, Xo‘ja+obod, Rauf+obod, Xaydar+obod, Shirin+obod, Chilton+obod; -zor qo‘shimchasi: Gul+zor, Lola+zor, Olma+zor; -iston qo‘shimchasi: Gul+iston, Turk+iston, O‘zbek+iston; -loq qo‘shimchasi: Tosh+loq;-xona qo‘shimchasi: Tovuq+xona.

Kompozitsiya usul bilan yasalgan toponimlar. Bu usul bilan toponimlarning yasalishida ikki va undan ortiq asosning qo‘shilishidan joy nomlarining yasalishi tushuniladi. Murdash, Oltinsoy, Taxtako‘prik, Toshquloq, Mingyong‘oq, O‘rtaqishloq, Yangiqishloq, Uzunqishloq, Maydonsoy, Boshtepa, Gumariq, Quyhovuz, Silburoz, Kattaqishloq.

Onomastik konversiya usuli bilan yasalgan toponimlar: Toponimik tadqiqotlarda konversiya usuli bilan toponim yasalishi ikki tur (tashqi konversiya va ichki konversiya)ga bo‘lib tahlil qilingan
. Xatirchi tumani toponimlari orasida ham tashqi konversiya va ichki konversiya asosida yasalgan toponimlarni uchratamiz.

Tashqi konversiya usulida yasalgan toponimlar. Xatirchi tumani toponimlari orasida bu usul bilan hosil bo‘lgan toponimlarni ikki guruhga ajratildi:

· tub asosdan hosil bo‘lgan toponimlar: Yangi, Yuqori, Qora, Terskay, Tepa, Band, Band 2, Maydon, Yaylov, Koriz, Chinor, Chashma, Kulol, Nog‘ara, Istiqlol, Xonaqa kabi;
· yasama so‘zlardan hosil bo‘lgan toponimlar. Bunday toponimlarga asos bo‘lgan so‘z joy nomi bo‘lgunga qadar yasama so‘z hisoblangan: Ziyoli, Do‘stlik, Mustaqillik, Shifokorlar, Tinchlik, Charvodor, Xuddon kabi;

 Ichki konversiya usulida yasalgan toponimlar. Onomastik sathning o‘z ichida yangi atoqli ot yasash usulidir. Bunda bir onomastik birlik boshqa bir onomastik birlik nomiga ko‘chadi. Xatirchi tumani toponimlari orasida ichki konversiya usuli bilan yasalgan toponimlarning quyidagi ko‘rinishlarini uchratamiz:
· etnonim toponimga ko‘chadi: Kelachi, Jaloyer, Shirin, Olchin, Qatag‘on, Kenjayuz, Qiyot, Qirg‘iz, Loppiqiyot, Saroy, Tamabahrin, Burqut, Qo‘ng‘irot, Lochin, Yuz, Tortuvli, Nayman, Mang‘it, Turkman, Qutchi, Uyshin, Qang‘li kabi;

· antroponim toponimga ko‘chadi: Mirzo Ulug‘bek, Alisher Navoiy, Xidrota / Xizrota, Badrota, Hasanota, Gadoysilkinbobo, Imom A’zam, Ahmad Yassaviy, So‘fi Ollayor, Xo‘jaquleshon, Mahmudxon Valixon, Haydarota, Qurbon, To‘qsonboyota, Xo‘ja Xolmuhammad, Bibishirin, Boyqaro, Rajabamin, Qizbuvi, Mulla Mahmudota, Xalfa Xudoyberdi eshon kabi; 

· toponim toponimga ko‘chadi: Uyshin xalq, (urug‘→qishloq→qabriston), Shulluktepa (tepa → qishloq → qabriston), O‘rtabuloq (buloq → qishloq → qabriston), Koriz (koriz → qishloq → qabriston), Yaylov (yaylov → qishloq → qabriston), Oqtepa (tepa → qishloq → qabriston), Polpol, Chilosh, Band kabi;
· toponimning etnonimga aylanish va shu etnonimning toponimga ko‘chisi: Urganji kabi;

· litonimning toponimga ko‘chishi Teshiktosh, Qo‘rtqatosh, Ko‘ktosh, Oqtosh, Qimirlartosh, Sangijuman kabi.
Tadqiqotning uchinchi bobi “Xatirchi tumani toponimlarining etimologik tadqiqi” deb nomlangan bo‘lib, ikki bobdan iborat. Bobning “Tarixiy-ijtimoiy, iqtisodiy-siyosiy va madaniy omillar asosida nomlangan toponimlar etimologiyasi” nomli birinchi boʻlimida toponimlarning nomlanishida tarixiy-ijtimoiy voqea-hodisalar, shu hududda yashovchi aholining iqtisodiy-siyosiy munosabatlari, urf-odatlari, an’analari, madaniy hayot tarzi kabi omillar bilan bog‘liq bo‘lgan Kelachi, Qang‘li, Mang‘it, Avoqli, Qutchi, Olchin, Uyshin, Burqut, Galabek, Kadan, Qiyot, Tortuvli, Aliyon, Kulol, Ko‘kcha, Navro‘z, Oqoltin, Xo‘ja, Qovusota kabi nomlar tahlil qilingan.
Tortuvli – tumandagi qishloq nomi. O‘zbek urug‘laridan birining nomi. B.X.Karmishevaning qayd etishicha, o‘zbek-qo‘ng‘irotlar orasida qabila asoschisi Qo‘ng‘irotota yoki Qo‘ng‘irbiy haqidagi rivoyat mashhur. Rivoyatga ko‘ra, Qo‘ng‘irbiyning birinchi – katta xotinidan to‘rt farzand tug‘ilgan. Bular: Voxtamg‘ali, Qo‘shtamg‘ali, Konjig‘ali va Oyinnilar bo‘ladi. Beshinchi farzandi Tortuvli esa kichik xotinidan tug‘ilgan. Kichik xotin tortuv (sovg‘a) sifatida olingani uchun uning farzandi ham Tortuvli nomini olgan.
 Uning avlodlari tortuvli urug‘i deb nomlangan. 

B.O‘rinboyev esa tortuvli urug‘ tamg‘asiga qarab nomlangan, tamg‘asi tortug>torttug – to‘rt nayzasi shoxasimon bo‘lgan deb izohlaydi.
 

Tortuvli nomi bilan bog‘liq joy nomlari respublikamizning Kattaqo‘rg‘on, Narpay, Oqdaryo, Nurobod kabi tumanlarida ham uchraydi.

Demak, qishloq tortuvli urug‘i vakillari yashaydigan joyga nisbatan shunday nomlangan. Shunga ko‘ra Tortuvli toponimi etnonim asosida nomlangan etnotoponim hisoblanib, uning etimoni tortuvli>Tortuvli shaklidadir.

Ko‘kcha – tumandagi qishloq nomi. Ko‘kcha toponimini B.O‘rinboyev quyidagicha izohlaydi: “Ko‘kcha – ekinzor, daraxtzor ma’nosida emas, balki tepalik, balandlik ma’nosidadir”.
 T.Nafasov esa Ko‘kcha so‘zini qadimiy shakli ko‘kchi bo‘lib, “qo‘lda yoki charxda yigirilgan iplarni, kalavalarni turli rangdagi bo‘yoq bilan bo‘yab, ranglab beruvchi hunarmand” ma’nosida izohlaydi.

Bizningcha ham, Ko‘kcha so‘zi ko‘kchi so‘ziga aloqador bo‘lib, aholisi bo‘yoqchilik, bo‘yoq tayyorlash bilan shug‘ullangan hunarmandlar yashaydigan joyga nisbatan nomlangan. Ko‘kchi keyinchalik talaffuz natijasida Ko‘kcha tarzida aytila boshlagan. Ya’ni i tovushi a tovushiga o‘zgargan. Uning etimoni ko‘kchi>Ko‘kchi>Ko‘kcha.

Uchinchi bobning “Tabiiy-geografik belgi va xususiyatlari asosida nomlangam toponimlar etimologiyasi” deb nomlangan ikkinchi boʻlimida tabiiy-geografik joylashishi, tashqi ko‘rinishi, shakli va hajmi, tuprog‘ining belgi-xususiyati, tabiiy boyliklarga egaligi, o‘simlik dunyosi, hayvonot olami, iqlimi kabi omillar asos yuzaga kelgan Angidon, Navandak, Xatirchi, Novja, Gumariq, Qumtepa, Toshquloq, Qoracha, Murdash, Oltinsoy, Band, Chilosh, Quduqcha, Chag‘ilko‘l kabi toponimlar etimologik tahlil qilingan.
Xatirchi – tumanning nomi. Xatirchi toponimining bunday nomlanishi haqida bir qancha fikrlarni keltiramiz. 

1. “Xatirchi tarixidan lavhalar” asarining muallifi R.Xolmurodov quyidagicha izohlaydi: “Mahalliy keksa yoshli kishilar og‘zaki hikoyalari va ba’zi bir tarixiy voqealarga asoslanib shuni aytish mumkinki, bu nom xatarli so‘zining davrlar o‘tishi bilan talaffuz tarzining o‘zgarishi uchragan ko‘rinishidir: Xatarli˃ Xatarchi ˃Xatirchi. Ushbu joyning xatarli bo‘lishiga quyidagi omillar sabab bo‘lgan. Birinchidan, bu joy o‘rni, aniqrog‘i tuman markazining Mustaqillik va Samarqand ko‘chasining janubiy tomonlarida 100-130-yillar avval botqoqlik, qamishzor, to‘qayzor hamda chakalakzorlar bo‘lib, unda yovvoyi hayvonlardan to‘ng‘iz, bo‘rsiq, bo‘ri, tulki, to‘qay mushugi, qoplon va, hatto, Turkiston yo‘lbarsi ham uchrashi mumkin edi. Ular mahalliy aholi va shu hududdan o‘tuvchilarga xavf tug‘dirgan. Ikkinchidan, ba’zi yillari bahor erta va issiq kelib, qor va muzlarning tez va ko‘plab erishi oqibatida Oqdaryo va Qoradaryoda suv toshqinlari bo‘lib, ikki daryo qo‘shilish joyi o‘zanini o‘zgartirib, bu hududda suv toshqinlari bo‘lib turgan. Bunga misol sifatida mahalliy xalq vakillaridan biri Mirzaazim Abduqodirovning xotiralarida shunday satrlar bor: “1912-yilda men 17 yoshli paytimda 100 yoshga kirgan Ergash hoji bobo hikoya qilgandilar. 1870-yilda Zarafshon daryosida suv toshqini 22 kun davom etgan. Xatirchi markazidagi Charimgarlik guzarigacha (hozirgi Samarqand ko‘chasi) suv kelgan, mahalliy hokimlar shahar darvozalarini berkitishgan. Xatirchi-Narpay yo‘lidagi Oqdaryo bilan Qoradaryodagi ikkita ko‘prikni ham suv olib ketgan, ammo shaharga suv kirmagan ekan. Bundan tashqari 1909, 1913, 1916, 1936 va 1969-yillarda ham suv toshqinlari bo‘lgan va shahar yaqiniga kelib yo‘l va ko‘priklarni buzib ketgan”. Uchinchidan, Buyuk ipak yo‘lining bir tarmog‘i tumanimizdan o‘tgan. Amirlar, xonlar, yirik savdogarlar o‘z sarbonlari hamda karvonboshilariga Xatirchiga kirmay chetlab o‘tishni aytishgan. Sababi bu yerdagi tabiiy sharoit qaroqchilarga yaxshigina makon bo‘lgan. Ular karvonlarni talab, to‘qayzorlarga yashirinishgan deyiladi.

2. Sh.Ravshanov o‘lkashunos tadqiqotchilar J.Mustafoyev, Sh.Toshturovlarning izlanishlari tayanib, “Xatirchi aslida gidronim, ya’ni suv bilan bog‘liq joy nomi ekanligini ta’kidlab, so‘zning etimologiyasini arabcha “xatar” o‘zbek​cha xatarli, xavfli, forscha “jo‘y” esa katta suv, daryo so‘zlarining birlashmasidan hosil bo‘lib, “xatarli joy” emas, balki “xatarli suv, daryo” degan ma’noni anglatib, bunga uning tabiiy, geografik joylashuvi sabab” deya izohlaydi.
 
3. Xatirchilik taniqli adabiyotshunos Jaloliddin Yusupov “Xatirchi aslida gidronim, ya’ni suv bilan bog‘liq joy nomi bo‘lib, arablar yurtimizni fath qilgan davrga (VIII asr) aloqadorligini, uning etimologiyasini arabcha “xatir – ulkan, katta” degan ma’noni anglarishini, “jo‘(y)” esa “daryo” ma’nosini bildirishini ta’kidlagan. J.Yusupov hududning bunday nomlanishiga Zarafshon daryosining ikki irmog‘i Oqdaryo va Qoradaryo Xatirchi tumanida qayta birlashib, katta daryo hosil qilishi, arablar uni “Xatir jo‘” deb ataganligini aytib o‘tadi.

Biz ham J.Yusupov fikrlarini toponimning nomlashining asosiy sababi deb, uni quyidagicha izohlaymiz: Xatirchi toponimi ikki qismdan iborat bo‘lib, Xatir+jo‘(y) komponentlariga bo‘linadi. Toponim tarkibidagi Xatir so‘zi arabcha bo‘lib, “katta”, “ulkan” degan ma’nolarni bildiradi
. Jo‘(y) kompanenti toponimik aniqlagich bo‘lib, fors-tojikchada “soy, daryo, kanal, ariq, irmoq” ma’nolarida qo‘llaniladi
. Demak, toponim  gidronim nomidan olingan bo‘lib, “katta daryo, katta irmoq” ma’nosini beradi. Arablar Oqdaryo va Qoradaryo qayta birlashgan hududni Xatir jo‘y deb nomlagan va bu nom shu hududning ham bunday atalishiga sabab bo‘lgan. Chunki yuqorida aytib o‘tilgan tadqiqotchilarning fikrlaridagi “xatarli”, “xatarli joy”, “xatarli suv” kabi izohlarga qaraganda toponimning “katta daryo”, “katta irmoq”, “katta suv” degan ma’noni bildirishi haqiqatga yaqinroqdir. Yana shuni ta’kidlashimiz lozimki, Samarqand viloyatining Ishtixon tumanida Xatirchi nomli kanal bor. Ushbu gidronimning bunday atalganligi yuqoridagi fikrimizni ishonchliligini ta’minlaydi. Shuningdek, Abdirazzoq xo‘ja ibn Abdivahhob xo‘ja Badr ota “Kitobi bay’ya” asarida o‘zlari tug‘ilgan yerni “Joyi mavludash qishlog‘i Qoracha az shubayi Xatirchigi bexatar” ya’ni “Xatirchiyi bexatar shubasiga qarashli Qoracha qishlog‘ida tug‘ilganman” degan so‘zlaridan bu hududni xatarli yemas, balki xatardan xoli, bexatar, tinch hudud bo‘lganligini bilishimiz mumkin. 
Demak, ushbu toponimning etimoni xatir+jo‘(y)>Xatirjo‘>Xatirchi bo‘lib, keyinchalik mahalliy aholi “jo‘” komponentini “chi” tarzida tafaffuz qilishi natijasida “Xatirchi” shakliga kelib qolgan. 

UMUMIY XULOSALAR
1. Tilshunoslikda toponimikaning tadqiqot obyekti sifatida toponimlarning o‘rganilishi til tizimi taraqqiyoti va takomilini, ularga aloqador hudud dialekti, tarixi, geografiyasi, etnografiyasi, tabiati va boshqa imkoniyatlarini tadqiq qilish nuqtayi nazardan ham ilmiy-nazariy, ham amaliy ahamiyatga ega bo‘lib, ular xalqning o‘tmishi, ma’naviy qadriyatlarini o‘zida saqlagan lingvomadiy birliklar hisoblanadi.

2. O‘zbek onomastikasida amalga oshirilgan toponimik tadqiqotlar o‘zbek toponimiyasi sohasini alohida fan sifatida shakllantirgan bo‘lsa-da, respublikamiz hududi to‘liq o‘rganilmagan. Bu esa, o‘z navbatida, respublika va viloyatlar toponimiyasini to‘liq tadqiq etishni talab etadi.
3. Har bir sohani tadqiqot metodlari bo‘lgani kabi toponimlarni ham o‘rganishda metodlarsiz tadqiq etib bo‘lmaydi. Toponimlarni o‘rganishda an’anaviy metodlar asosida tadqiq etish bilan birga ularni zamonaviy metodlar orqali o‘rganish ham muhim ahamiyat kasb etadi. Bu borada toponimlarni semiotik, lingvopsixologik metodlar orqali o‘rganish unga nom beruvchi shaxs yoki jamiyat hayoti bilan bog‘liq bo‘lgan ma’lumotlarga ham ega bo‘lishni ta’minlaydi.

4. Xatirchi tumani toponimlarining nomlanishida o‘zbek etnik birligi – urug‘ nomlari, antroponimlarning o‘rni katta bo‘lgan. Shu sababdan hududda etnotoponimlar katta bir guruhni tashkil etadi. Toponimlarning nomlanishida antroponimlarning faolligi ko‘cha nomlari, qabriston nomlari, avliyo qadamjoyilarining nomlarini yasashda ko‘proq uchraydi. 
5. Xatirchi tumani toponimlarining nomlanishida nom ko‘chish hodisasi ham kuzatilgan, ya’ni bir toponim boshqa bir toponimning yasalishiga asos bo‘lgan. Bu tipdagi toponimlar ham hududda salmoqli o‘rinni tashkil qiladi.
6. Xatirchi tumani toponimlarining yasalishida onomastik konversiya va kompozitsion usul salmoqli o‘rinni tashkil qiladi. Affiksatsiya usuli bilan esa nisbatan kam sonli toponimlar yasalgan. Bunda asosan -li, -zor, -xona, -loq, -iston, -obod qo‘shimchalari toponim yasashda ishtirok etgan. 

7. Hudud toponimlarining yasalishida toponimik aniqlagichlar ham ishtirok etgan. Toponimik aniqlagichlarning eng xarakterlilari: oykonimik aniqlagichlar (qishloq, ovul, qo‘rg‘on, rabot); gidronimik aniqlagichlar (ariq, soy, buloq, quduq); oronimik aniqlagichlar (tog‘, tepa, qir) hisoblanadi.
8. Hududdagi toponimlarni etimologik tahlil qilish shuni ko‘rsatadiki, o‘zbek toponimiyasidagi ko‘pchilik joy nomlari aholining etnik qatlamiga, kasbiga, tabiatiga, hayvonot va o‘simlik dunyosiga, joyning relyefiga va shu kabi hodisalar bilan bog‘liq holda vujudga kelgan.

9. Xatirchi tumani toponimlari necha ming yillar davomida bu hududda yashab kelayotgan xalqning ma’naviy merosi va madaniy mulki bo‘lib xizmat qiladi. Bunday boylikning asrlar osha saqlanib qolishiga ko‘maklashadi. Shu bilan birga, bu to‘plangan material kelgusida O‘zbekiston toponimlarining izohli va etimologik lug‘atini yaratilishida muhim asos bo‘lib xizmat qiladi.

10. Xatirchi tumani toponimlarini tahlil qilish o‘zbek toponimikasini yangi materiallar bilan boyitadi. O‘zbekiston va Navoiy viloyati toponimik xaritasini tuzishda ushbu materiallardan foydalanish kelgusida juda muhim ahamiyat kasb etadi.
E’LON QILINGAN ISHLAR RO‘YXATI

